Somo la Novemba 16
Ishara ya Ezekieli

Mstari Muhimu: “Hivyo Ezekieli awe ishara
kwenu; sawasawa na yote aliyoyatenda
mtatenda; na hayo yatakapotokea, mtajua ya
kuwa mimi ndimi Bwana Mungu.”

Ezekieli 24:24

Maandiko Machaguo:
Ezekieli 24:15-27

Ishara ya Ezekieli ni kubwa sana. Mkewe,
aliyeelezewa na Bwana kama “tamaa ya macho
yako,” angekufa ghafla - “kwa pigo moja.” Akiongeza
hisia za kupotea na huzuni, Bwana aliamuru kwamba
Ezekieli asionyeshe huzuni yake hadharani.
‘Usiomboleze wala kulia, wala machozi yako
yasichuruzike. Pumua kimya kimya, usimlilie
aliyekufa; jifunge kilemba chako kichwani, na uvae
viatu vyako miguuni; usifunike midomo yako, wala
usile chakula cha huzuni cha mwanadamu. Basi
nikasema na watu asubuhi, na jioni mke wangu
akafa; na asubuhi iliyofuata nilifanya kama
nilivyoamriwa.” Ezekieli 24:16-18

Ni nini huenda kilimwezesha Ezekieli kubeba amri hii
ngumu? Tunafikiri kwamba kujitolea kwake kwa

Mungu maisha yake yote, kukiwa na utii na huduma,
kulikuwa na imani ya ndani kabisa; imani kama
Ayubu alivyosema, “Akiniua, nitamtumaini.” Ayubu
13:15

Tunatambua kwamba hekima ya Mungu ilikuwa
ikifanya kazi huku Mungu akibadilisha msiba wa
kibinafsi wa Ezekieli kuwa somo la kitaifa la Israeli.
Matukio haya mawili yalihusianaje? Yalishiriki jambo
moja, lililotambuliwa kama “tamaa ya macho yako.”
Kwa Ezekieli, huyo alikuwa mkewe. Kwa lIsraeli,
lilikuwa Hekalu la Sulemani, ishara ya siasa yao ya
kitaifa.

Inaonekana Waisraeli walikuwa na hamu ya kujua
tabia ya nabii huyo. llikuwa ajabu kwamba
hakumwombolezea mkewe, na walijua kwamba
matendo ya Ezekieli mara nyingi yalikuwa na nia na
maana ya kimungu. Waliuliza kuhusu hilo. Watu
wakamwambia, “Je, hutatuambia mambo haya
yanamaanisha nini kwetu, kwamba unatenda hivi?”
Ezekieli 24:19

Ezekieli akawajibu, “Ujumbe ulinijia kutoka kwa
Bwana, nami nikaambiwa niwaambie watu wa Israeli
ujumbe huu. Bwana Mwenyezi asema hivi:
Nitachafua Hekalu langu, chanzo cha usalama na
kiburi chenu, mahali ambapo mioyo yenu inafurahia.
Wana wenu na binti zenu mliowaacha huko Yuda

watauawa kwa upanga. Ndipo mtakapofanya kama
Ezekieli alivyofanya. Hamtaomboleza hadharani
wala kujifariji kwa kula chakula kilicholetwa na
marafiki. Vichwa vyenu vitabaki vikiwa vimefunikwa,
wala viatu vyenu havitavuliwa. Hamtaomboleza wala
kulia, bali mtadhoofika kwa sababu ya dhambi zenu.
Mtaomboleza miongoni mwenu kwa sababu ya uovu
wote mlioufanya.” mistari 20-23

Hekalu lingeharibiwa, siasa ya kitaifa ifutwe, na watu
wa Israeli wachukuliwe mateka au kuuawa. Hivyo
Ezekieli alikuwa “ishara,” kama ilivyoelezwa katika
Mstari wetu Muhimu. Msiba ulitokea, na hakuna kiasi
cha huzuni ambacho kingeuzuia. Israeli ilichukuliwa
mateka hadi Babeli. Dhamiri ya pamoja ya watu wa
Israeli iliteseka kwa huzuni, ikitoa shairi zuri
linalopatikana katika Zaburi 137. “Kando ya mito ya
Babeli, tuliketi na kulia tulipofikiria Yerusalemu.
Tuliweka vinubi vyetu kando, tukavitundika kwenye
matawi ya miti ya mierebi. Kwa maana waliotuteka
walitudai wimbo. Watesi wetu walisisitiza wimbo wa
furaha: ‘Tuimbieni mojawapo ya nyimbo hizo za
Yerusalemu! Lakini tunawezaje kuimba nyimbo za
Bwana tukiwa katika nchi ya kipagani? Nikikusahau
wewe, Ee Yerusalemu, mkono wangu wa kuume na
usahau kupiga kinubi. Ulimi wangu na ushikamane
na kaakaa la kinywa changu nisipokukumbuka,
nisipoifanya Yerusalemu kuwa furaha yangu kuu.”

(Zaburi 137:1-6). Uchungu unatokana na ishara ya
Ezekieli.

